उशीनर
टिप्पणी : वैदिक साहित्य में उशीनर शब्द का उल्लेख प्रत्यक्ष रूप से बहुत कम हुआ है। ऋग्वेद १०.५९.१० में इन्द्र से प्रार्थना की गई है कि वह ऐसा अनड्वाह/बैल प्रदान करे जिसने उशीनराणी की अनः/गाडी का वहन किया था। उशीनर का दूसरा संदर्भ ऋग्वेद १०.१७९.१ में मिलता है जिसके ऋषि शिबि औशीनर(उशीनर-पुत्र शिबि) हैं। उशीनर का शाब्दिक अर्थ उशी वाञ्छायां के आधार पर कामनाओं वाला मनुष्य किया जा सकता है। ऊपर उशना ऋषि की टिप्पणी में उशना का अर्थ भी कामनाओं वाला किया गया है। उशीनर और उशना में क्या सूक्ष्म अन्तर है, यह विचारणीय है। उशीनर के संदर्भ में तितिक्षु(तिज्-त्यागे) उशीनर का भ्राता है, जबकि उशना के संदर्भ में उशना का पुत्र। इस प्रकार कामना और त्याग, अथवा रति और अरति, दोनों साथ-साथ जुडी हैं।

महाभारत अनुशासन पर्व अध्याय ३२ में राजा शिबि के लिए वृषदर्भ व उशीनर नामों का प्रयोग हुआ है। वनपर्व १३१.२३ में भी शिबि के लिए उशीनर का प्रयोग हुआ है। लेकिन वनपर्व १९७.१ में शिबि को औशीनर ही कहा गया है जो ऋग्वेद तथा पुराणों के अनुकूल है। महाभारत वनपर्व १९६ आदि में वृषदर्भ नाम को राजा शिबि के लिए ही प्रयुक्त किया गया है, जबकि पुराणों में वृषादर्भ को शिबि का पुत्र कहा गया है। बौधायन श्रौत सूत्र १८.४९ में इन्द्र द्वारा वर्षिष्ठीय प्रस्थ में उशीनर-पुत्र शिबि का यज्ञ कराने का वर्णन है। अतः यह कहा जा सकता है कि उशीनर रूप में प्राणों की कामना दिव्य वर्षा से तृप्त होने की है। लेकिन यह वर्षा कैसे हो? इसका सूत्र ऋग्वेद १०.१७९ से प्राप्त होता है जहां शिबि औशीनर हवि को पकाने की, शृत करने की बात करता है। इस सूक्त का विनियोग आश्वलायन श्रौत सूत्र में दधिघर्म उत्पन्न करने के लिए है। ऐसा हो सकता है कि शृत होने पर यह दधिघर्म ही वर्षा करने के लिए उत्तरदायी होता हो। राजा शिबि के संदर्भ में महाभारत आदि में कपोत और श्येन की कथा में कपोत भी दधिघर्म का प्रतीक हो सकता है।

पुराणों में उशीनर के मृग,  कृमि आदि ४ या ५ पुत्रों के उल्लेखों के संदर्भ में यह कहा जा सकता है कि उशीनर रूप में प्राण जड प्रकृति में कामना उत्पन्न करते हैं, उसे गतिशील बनाते हैं, उसे ईश्वर तत्त्व की प्राप्ति की ओर उन्मुख करते हैं। कथासरित्सागर में उशीनर पर्वत के भेदन से गंगा अवतरण का कथन बहुत सार्थक है।
प्रथम प्रकाशन : १९९८ई.
संदर्भ
१समिन्द्रेरय गामनड्वाहं य आवहदुशीनराण्या अनः। भरतामप यद्रपोः
द्यौः पृथिवि क्षमा रपो मो षु ते किं चनाममत् ॥ - ऋ.१०.५९.१०
२उत्तिष्ठताव पश्यतेन्द्रस्य भागमृत्वियम्। यदि श्रातो जुहोतन यद्यश्रातो ममत्तन ॥ - ऋ.१०.१७९.१; ऋषि : शिबिरौशीनरः
३अथ गार्ग्यो ह वै बालाकिरनूचानः संस्पृष्ट आस सोऽवददुशीनरेषु स वसन्मत्स्येषु कुरुपञ्चालेषु - - - - कौशीतकिब्राह्मणोपनिषत् ४.१
४देवासुरा ह यत्र महासंग्रामँ संयेतिरे तद्ध शिबिरौशीनरो देवानां वर्गादसुरान्जिगाय तस्यो हेन्द्रो जितवरं ददौ स होवाच शिबिर्नैष्ठ्यं भयं न गच्छेदिति - - - - बौधा.श्रौ.सू.१८.४९
